Իրավական ակտի հիմնավորումը
1. Անհրաժեշտությունը. 
«Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգում» ծրագրի (այսուհետ՝ Ծրագիր) շրջանակներում 2021 և 2022 թվականների պլանային-նախազգուշական վերանորոգման (այսուհետ՝ ՊՆՎ) ընթացքում նախատեսվում է իրականացնել լայնածավալ արդիականացման աշխատանքներ: Աշխատանքների մեծ մասն իրականացվում է Ծրագրի (հաստատված է ՀՀ կառավարության 2014թ. մարտի 27-ի № 12 արձանագրային որոշմամբ) շրջանակներում:

Ծրագրի հիմնական մասի ֆինանսավորումն իրականացվել է 2015թ. փետրվարի 5-ի «Հայաստանի Հանրապետության կառավարության և Ռուսաստանի Դաշնության կառավարության միջև Հայաստանի Հանրապետության տարածքում ատոմային էլեկտրակայանի շահագործման ժամկետի երկարացումը ֆինանսավորելու համար Հայաստանի Հանրապետության կառավարությանը պետական արտահանման վարկ տրամադրելու մասին» համաձայնագրով տրամադրված վարկային և դրամաշնորհային միջոցների հաշվին, որի ժամկետն ավարտվել է 2019թ. դեկտեմբերի 31-ին: ՌԴ կողմից տրամադրված վարկի պայմանագրով նախատեսված օգտագործման վերջնաժամկետի չերկարաձգմամբ պայմանավորված՝ Ծրագիրն ավարտին հասցնելու համար 
ՀՀ կառավարությունը 2020թ. հունիսի 11-ին ընդունել է «Հայաստանի Հանրապետության պետական բյուջեից բյուջետային վարկ տրամադրելու, Հայաստանի Հանրապետության կառավարության 2019թ. դեկտեմբերի 26-ի № 1919-Ն որոշման մեջ փոփոխություններ և լրացումներ կատարելու մասին» № 953-Ն որոշումը (այսուհետ՝ Որոշում): Որոշման համաձայն՝ ՀՀ տարածքում ատոմային էլեկտրակայանի շահագործման ժամկետի երկարաձգման աշխատանքների ֆինանսավորման նպատակով «Հայկական ատոմային էլեկտրակայան» ՓԲԸ-ին 2020-2022 թվականների ընթացքում ՀՀ պետական բյուջեից տրամադրվում է 63,2 մլրդ ՀՀ դրամ գումարի չափով բյուջետային վարկ (123,2 մլն ԱՄՆ դոլար), որից՝ 2020թ.՝ 18,7 մլրդ ՀՀ դրամ, 2021թ.՝ 31,5 մլրդ ՀՀ դրամ և 2022թ.՝ 13 մլրդ ՀՀ դրամ: Միաժամանակ 
ՀՀ կառավարությունը 2020թ. հունիսի 11-ին ընդունել է «Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգում» ծրագրի շրջանակներում «Ռուսատոմ Սերվիս» բաժնետիրական ընկերության կողմից իրականացվող միջոցառումների ծրագիրը հաստատելու և Հայաստանի Հանրապետության կառավարության 2019 թվականի դեկտեմբերի 12-ի № 1785-Ա և 2018 թվականի մայիսի 3-ի № 542-Ա որոշումներն ուժը կորցրած ճանաչելու մասին» 
№ 945-Ա որոշումը, որի համաձայն՝ հաստատվել է «Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգում» ծրագրի շրջանակներում «Ռուսատոմ Սերվիս» բաժնետիրական ընկերության կողմից իրականացվող միջոցառումների ծրագիրը, ինչպես նաև 2020թ. հունիսի 19-ին «Հայկական ատոմային էլեկտրակայան» ՓԲԸ (այսուհետ՝ Ընկերություն) և «Ռուսատոմ Սերվիս» ԲԸ միջև կնքվել է «Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգման շրջանակներում միջոցառումների համալիրների իրականացում» № 309/3283-Д/ААЭК-Д/ААЭК/9545-А-РП/01-01 շրջանակային համաձայնագիրը՝ 40 255 00 ԱՄՆ դոլար պայմանագրային գումարով: 
Մնացած 83 մլն ԱՄՆ դոլարի ապրանքների, աշխատանքների և ծառայությունների ձեռքբերումն իրականացվում է «Գնումների մասին» ՀՀ օրենքի համաձայն, որոնց գնման գործընթացի կազմակերպման պարագայում Ընկերության կողմից հիմնականում կիրառվում է «Գնումների մասին» ՀՀ օրենքի 15-րդ հոդվածի 
6-րդ մասի 2-րդ կետով նախատեսված ընթացակարգը: Համապատասխան գնման ընթացակարգերի՝ գնային սահմանաչափ են սահմանվում Որոշման գնի հիմնավորման համար ներկայացված` ապրանքների, աշխատանքների և ծառայությունների բացվածքում նշված գները: 

Հաշվի առնելով, որ միջազգային շուկայում օրեցօր գրանցվում են զանազան ապրանքների, մասնավորապես մետաղների գնային ավելացում, ինչպես նաև հիմք ընդունելով համապատասխան արտադրող գործարանների COVID-19-ով պայմանավորված գործունեության դադարեցումը՝ արդյունքում Ընկերությունը բախվում է մի խնդրի, երբ տեխնոլոգիական նախապատրաստման երկարատև ընթացք պահանջող ապրանքների, աշխատանքների և ծառայությունների ձեռքբերման ընթացակարգերը չեն կայանում, որպես սահմանաչափ նախապես ներկայացված գների, իրական՝ ներկա դրությամբ գործող շուկայական գներին չհամապատասխանելու պատճառով, որի հետևանքով առաջանում է շահագործման ժամկետի երկարաձգման և 2021 և 2022 թվականների ՊՆՎ աշխատանքների մի շարք կարևորագույն անվտանգային միջոցառումների պատշաճ չիրականացման լուրջ վտանգ:

 
2. Ընթացիկ իրավիճակը և խնդիրները.
Ներկա պահին առաջացել են խնդիրներ ստորև նշված ապրանքների և ծառայությունների ձեռքբերման մասով, որոնց վերաբերյալ տեղեկությունները ներկայացվում են առանձին-առանձին.

1.
Ներռեակտորային և տեխնոլոգիական վերահսկման համակարգի (ՆՏՎՀ) գործարկման-կարգաբերման աշխատանքներ,
2.
ՀԱԷԿ-ի 2-րդ էներգաբլոկի ռեակտորային բաժանմունքի պատասխանատու սպառիչների հովացման համակարգերի (ՊՍՀՀ) 1-ին և 2-րդ անցուղիների համար խողովակաշարերի և փականների մատակարարում,
3.
ՀԱԷԿ-ի 2-րդ էներգաբլոկի թարմ միջուկային վառելիքի պահեստարանի կամրջաձև կախովի էլեկտրական երկհենարան միահեծան ամբարձիչի սարքավորումներ:

1. Ներռեակտորային և տեխնոլոգիական վերահսկման համակարգի (ՆՏՎՀ) գործարկման-կարգաբերման աշխատանքներ

Ի թիվս արդիականացման այլ միջոցառումների՝ ՊՆՎ-2021-ի (ավարտը՝ 2021թ. հոկտեմբեր) ընթացքում պլանավորվում է իրականացնել նաև ներռեակտորային և տեխնոլոգիական վերահսկման համակարգի (ՆՏՎՀ) գործարկման-կարգաբերման աշխատանքների (այսուհետ՝ Աշխատանքներ) կատարում: ՆՏՎՀ-ն, հանդիսանալով ատոմային էներգիայի օբյեկտների անվտանգության համար կարևորագույն համակարգ, պահանջում է մասնագիտացված և որակավորված անձնակազմի ներգրավում: Մասնավորապես Աշխատանքների կատարման ելակետային տվյալները նախապատրաստելիս, պետք է կիրառվեն հատուկ ծրագրային միջոցներ, և այդ նախապատրաստումը պետք է իրականացվի մասնագետ ֆիզիկոսների կողմից, որոնք տիրապետում են ՆՏՎՀ-ի տվյալների բազայի կառուցվածքի մանրակրկիտ գիտելիքների և ալգորիթմների: Նշված Աշխատանքները հանդիսանում են Հայկական ԱԷԿ-ի 2-րդ էներգաբլոկի շահագործման ժամկետի երկարացման ծրագրի մաս, և դրանց ֆինանսավորումն իրականացվելու է ՀՀ կառավարության № 953-Ն 11.06.2020թ. որոշմամբ տրամադրված բյուջետային վարկի հաշվին, որի գումարային սահմանաչափ է սահմանված 500 000 ԱՄՆ դոլար:

ՆՏՎ համակարգի մատակարարումն իրականացվել է դեռ 2018թ. նոյեմբերին 
ՀՀ և ՌԴ կառավարությունների միջև 05.02.2015թ. կնքված վարկային համաձայնագրի միջոցների հաշվին: Սարքավորումը «Ռուսատոմ Սերվիս» ԲԸ միջոցով (որպես ծրագրի գլխավոր կապալառու) մատակարարվել է АО «СНИИП» ընկերության կողմից, որն իր հերթին այն ձեռք է բերել ООО «ИФ СНИИП АТОМ» ընկերությունից՝ ունենալով իր շահութաբաժինը:

Աշխատանքների ձեռքբերման վերաբերյալ իրականացված շուկայի ուսումնասիրության ընթացքում տարբեր մասնագիտացված ընկերություններին ուղղված մեր բազմաթիվ հարցումներին արձագանքել է միայն ООО «ИФ СНИИП АТОМ» ընկերությունը՝ 710 000 ԱՄՆ դոլարի գնային առաջարկով: Գնի նվազեցման հնարավորության վերաբերյալ մեր հարցմանն ի պատասխան վերջինս պատրաստակամություն է հայտնել կատարելու Աշխատանքները 675 000 ԱՄՆ դոլարով: Կայացած բանակցությունների ընթացքում ООО «ИФ СНИИП АТОМ» ընկերության ղեկավարը նշել է, որ սահմանված գնային առաջարկը՝ 675 000 ԱՄՆ դոլարը չի կարող նվազեցնել, քանի որ գնման ընթացակարգին հայտ ներկայացնելու դեպքում կմասնակցեն «Ռուսատոմ Սերվիս» բաժնետիրական ընկերության միջոցով: Միաժամանակ նշված ընկերությունը պատրաստակամություն է հայտնել վերանայել գնային առաջարկը՝ Ընկերության կողմից մեկ անձից գնման ընթացակարգ կիրառելու դեպքում: Մեկ այլ գրությամբ /թիվ ТО-154/05-2021 27.05.2021թ./ ընկերությունն առաջարկել է նշված Աշխատանքներն իրականացնել 390 000 ԱՄՆ դոլարով, եթե պայմանագիրը կնքվի մեկ անձից գնման ընթացակարգով՝ առանց համապատասխան որակավորման և պայմանագրի ապահովումները բանկային երաշխիքի տեսքով ներկայացնելու պահանջի: ООО «ИФ СНИИП АТОМ»-ը հանդիսանում է ՆՏՎ համակարգի ծրագրային ու տեխնիկական միջոցների մշակողն ու արտադրողը, ինչպես նաև հաստատում է այն փաստը, որ ՆՏՎ համակարգում փոփոխություններ, մշակումներ կատարելու իրավունքները և գիտելիքները իր կողմից այլ կազմակերպության չի փոխանցվել: Նշված ընկերությունն ունի նմանատիպ աշխատանքների փորձառություն թե՛ ՌԴ և թե՛ արտերկրի ատոմակայաններում, ինչպես նաև Աշխատանքների կատարման համար անհրաժեշտ լիցենզիաներ ու հավաստագրեր, որոնց բացակայության դեպքում համաձայն ՆՏՎՀ շահագործման փաստաթղթերի՝ աշխատող անձնակազմը չի թույլատրվում աշխատանքների:

Իր գնային առաջարկների տարբերությունը ООО «ИФ СНИИП АТОМ» ընկերությունը պայմանավորում է այն հանգամանքով, որ գնումների մասին 
ՀՀ օրենսդրությամբ պահանջվող որակավորման և պայմանագրի կատարման ապահովման համար բանկային երաշխիքների տրամադրումը պահանջում է լրացուցիչ ծախսեր, ինչպես նաև ընկերության համար առկա են որոշակի ծախսերի ավելացման ռիսկեր: Մասնավորապես, եթե կազմակերպությունը մրցույթին մասնակցի մեկ այլ, օրինակ՝ «Ռուսատոմ Սերվիս» բաժնետիրական ընկերության կազմում, որը կարող է ապահովել բանկային երաշխիքի տրամադրումը, ապա գնային առաջարկը, հաշվի առնելով նաև «ՌուսատոմՍերվիս» ԲԸ-ի շահութաբաժինը, կարող է ավելանալ մինչև 300 000 ԱՄՆ դոլարի չափով:

Անհրաժեշտ ենք համարում տեղեկացնել, որ մրցութային ընթացակարգ /բաց մրցույթ/ կիրառելու պարագայում, հիմք ընդունելով կատարված շուկայի ուսումնասիրության արդյունքերը, գնումը հնարավոր է կատարել 675 000 ԱՄՆ դոլարի շրջանակներում, որը էական գերազանում է ցանկով սահմանված սահմանաչափը (500 000 ԱՄՆ դոլար), իսկ ժամկետների առումով առկա է նաև այն ռիսկը, որ բաց մրցույթի արդյունքում կարող է հաղթող ճանաչվել ինչ-որ միջնորդավորված կազմակերպություն, որը չունի համապատասխան փորձ ու գիտելիք, և նշված աշխատանքներն պետք է իրականացնի ООО «ИФ СНИИП АТОМ» ընկերության հետ ավելացնելով իր շահույթը: Շարադրված հանգամանքները հաշվի առնելով՝ գտնում ենք, որ ՆՏՎՀ գործարկման-կարգաբերման աշխատանքների ձեռքբերումը ООО «ИФ СНИИП АТОМ»-ից «Մեկ անձից գնում» ընթացակարգով՝ 
390 000 ԱՄՆ դոլար արժեքով գնումն իրականացնելու համար, ինչի արդյունքում հնարավորություն կընձեռնվի տնտեսել շուրջ 285 000 ԱՄՆ դոլար:

2. ՀԱԷԿ-ի 2-րդ էներգաբլոկի ռեակտորային բաժանմունքի պատասխանատու սպառիչների հովացման համակարգերի (ՊՍՀՀ) 1-ին և 2-րդ անցուղիների համար խողովակաշարերի և փականների մատակարարում
ՀԱԷԿ-ի 2-րդ էներգաբլոկի ռեակտորային բաժանմունքի պատասխանատու սպառիչների հովացման համակարգերի (ՊՍՀՀ) 1-ին և 2-րդ անցուղիների համար խողովակաշարերի և փականների մատակարարումը (այսուհետ՝ Ապրանքներ) անհրաժեշտ է մինչև ՊՆՎ-2022-ի ապրիլ-մայիս ամիսները, որի ընթացքում էլ պետք է կատարվի դրանց փոխարինումը:

Նշված Ապրանքների մատակարարումը հանդիսանում է Հայկական ԱԷԿ-ի 2-րդ էներգաբլոկի շահագործման ժամկետի երկարացման ծրագրի մաս և դրա ֆինանսավորումն իրականացվելու է ՀՀ կառավարության № 953-Ն 11.06.2020թ. որոշմամբ տրամադրված բյուջետային վարկի հաշվին, որի գումարային սահմանաչափ է սահմանված՝ 464 800 և 1 400 000 ԱՄՆ դոլար: Ապրանքների ձեռքբերման նպատակով հրապարակվել է 2 մրցույթ:
1-ին մրցույթի հայտերի բացումը տեղի ունեցել 11.01.2021թ.: Մասնակցության հայտ է ներկայացրել մեկ կազմակերպություն՝ АО «БелЭнергоМаш», որը 1-ին չափաբաժնով նախատեսված ապրանքների /խողովակների/ մատակարարման համար ներկայացրել է 1 160 779 398,66 ՀՀ դրամ, իսկ 2-րդ չափաբաժնով նախատեսված ապրանքների /փականների/ մատակարարման համար՝ 666 669 704 ՀՀ դրամ գնային առաջարկ: Գնման ընթացակարգը հայտարարվել է չկայացած՝ ֆինանսական հատկացումների չափը գերազանցելու պատճառով (շուրջ 3 500 000 ԱՄՆ դոլար): 

2-րդ մրցույթի հայտերի բացումը տեղի ունեցել 15.02.2021թ.: Մասնակցության հայտ են ներկայացրել հետևյալ ընկերությունները.
	Չափաբաժին
	Մասնակիցների գնային առաջարկները ՀՀ դրամ (կամ համարժեք) առանց ԱԱՀ
	Սահմանա-չափ

	
	«Երվադա» ՍՊԸ
	«Մ-Գրուպ» ՍՊԸ
	АО «БелЭнерго Маш»
	ООО «ЭКОТОН- РУС»
	АО «Русатом Сервис»
	

	Խողովակաշարեր
	1,000,000,000
	2,376,471,000
	1,016,720,000
	629,520,000
	3,636,946,355
	742,000,000

	Փականներ
	591,000,000
	884,991,000
	558,480,000
	498,370,000
	991,778,857
	246,344,000


Համաձայն «ՀԱԷԿ-ԲՄԱՊՁԲ-6/21» ծածկագրով գնահատող հանձնաժողովի ս.թ. ապրիլի 4-ի թիվ 5 Արձանագրության՝ ООО «ЭКОТОН-РУС» ընկերությունը առաջին չափաբաժնով սահմանաչափից նվազագույն գին առաջարկելու արդյունքում ճանաչվել է ընտրված մասնակից: Սահմանված կարգով նշված ընկերությանը ներկայացվել է պայմանագրի նախագիծը իր կողմից հաստատելու և պայմանագրի ու որակավորման ապահովումների հետ միասին Պատվիրատուին ներկայացնելու համար, սակայն վերջինս սահմանված ժամկետներում պայմանագիրը և ապահովումները չի ներկայացրել: «ՀԱԷԿ-ԲՄԱՊՁԲ-6/21» ծածկագրով հրապարակված մրցույթի արդյունքում 1-ին չափաբաժնով սահմանված ապրանքների մատակարարման համար չի կնքվել պայմանագիր մասնակցի կողմից ՀՀ գնումների մասին օրենսդրությամբ սահմանված դրույթների խախտման պատճառով, իսկ 2-րդ չափաբաժնով /փականներ/ գնման ընթացակարգը հայտարարվել է չկայացած՝ ֆինանսական հատկացումների չափը գերազանցելու պատճառով:
ՊՍՀՀ-ի խողովակաշարերի ու փականների մատակարարումը նույնպես գտնվում է կրիտիկական փուլում, քանի որ դրանց արտադրությունը պահանջում է մոտ 12-15 ամիս: Ապրանքների ոչ ժամանակին մատակարարումն ու փոխարինումը՝ հատկապես փականների մասով, կարող է խնդիրներ առաջացնել ՀԱԷԿ-ի շահագործման լիցենզիայի տրամադրման հարցում: Ստեղծված իրավիճակում ՀԱԷԿ-ն այլևս չունի մրցույթի չկայացման և ևս մեկ մրցույթ հրապարակելու հնարավորություն: Ուստի, առաջարկում ենք թույլատրել կիրառելու ՀՀ կառավարության № 526-Ն 04.05.2017թ. որոշման 40-րդ կետի 5-րդ ենթակետի զ) պարբերության կարգավորումները, այն է՝ պայմանագիրը կնքել բանակցությունների արդյունքում գնման սահմանաչափը գերազանցող, բայց նվազագույն գնային առաջարկներ կայացրած մասնակցի հետ, կամ սահմանաչափը սահմանել ոչ պակաս քան 940 000 և 1 930 000 (ընդհանուր՝ 
2 870 000) ԱՄՆ դոլար՝ հիմք ընդունելով АО «БелЭнергоМаш» ընկերության նոր գնային առաջարկը:

АО «БелЭнергоМаш» ընկերության գնային առաջարկն ընդունում ենք որպես հիմք՝ հաշվի առնելով վերջինիս, որպես որակյալ արտադրողի բարի համբավը և տարիների ընթացքում վստահելի գործընկերային հարաբերությունների փորձը, ինչպես նաև նրա մասնակցության հանգամանքը հրապարակված երկու մրցութային ընթացակարգերին:
3. ՀԱԷԿ-ի 2-րդ էներգաբլոկի թարմ միջուկային վառելիքի պահեստարանի կամրջաձև կախովի էլեկտրական երկհենարան միահեծան ամբարձիչի սարքավորումներ
ՀԱԷԿ-ի 2-րդ էներգաբլոկի թարմ միջուկային վառելիքի պահեստարանի կամրջաձև կախովի էլեկտրական երկհենարան միահեծան ամբարձիչի սարքավորումների մատակարարումն (այսուհետ՝ Սարքավորում) անհրաժեշտ է մինչև ՊՆՎ-2022-ը, որի ընթացքում էլ պետք է կատարվի դրանց փոխարինումը:

Նշված Սարքավորումների մատակարարումը հանդիսանում է Հայկական ԱԷԿ-ի 2-րդ էներգաբլոկի շահագործման ժամկետի երկարացման ծրագրի մաս, և դրա ֆինանսավորումն իրականացվելու է ՀՀ կառավարության № 953-Ն 11.06.2020թ. որոշմամբ տրամադրված բյուջետային վարկի հաշվին, որի գումարային սահմանաչափ է սահմանված՝ 42 200 ԱՄՆ դոլար:

Սարքավորման ձեռքբերման նպատակով մինչ օրս կազմակերպվել է հինգ մրցութային ընթացակարգ (2020թ.–1 մրցույթ, 2021թ.–4 մրցույթ), որոնց ընթացքում գրեթե բոլոր մասնակիցների գնային առաջարկները գերազանցել են սահմանաչափն ավելի քան 2 անգամ:

Արձանագրվել են հետևյալ արդյունքները՝
	Ընթացակարգի ծածկագիր
	Մասնակիցների գնային առաջարկները ՀՀ դրամ (կամ համարժեք) առանց ԱԱՀ
	Սահմանաչափ համաձայն
ՑԱՆԿԻ 3.8.1 կետի
/ըստ տարադրամի փոխարժեքի/

	
	«Դառես» ՍՊԸ
	UAB «Baltijos informacinės sistemos»
	«ՌՈՈՒԴ ԿՈՆՍՏ ՐԱԿՏ» ՍՊԸ
	ООО «Электро

привод»
	

	ՀԱԷԿ-ԳՀԱՊՁԲ-122/20
	52,500,000
	51,000,000
	-
	53,000,000
	20,889,000

	ՀԱԷԿ-ԳՀԱՊՁԲ-3/21
	-
	51,000,000
	25,000,000
	-
	22,336,000

	ՀԱԷԿ-ԳՀԱՊՁԲ-25/21
	50,000,000
	-
	-
	-
	22,336,000

	ՀԱԷԿ-ԳՀԱՊՁԲ-40/21
	-
	44,000,000
	-
	58,118,552.0
	22,336,000

	ՀԱԷԿ-ԳՀԱՊՁԲ-81/21
	-
	-
	-
	-
	22,577,000


Հաշվի առնելով բազմակի հրապարակված մրցույթի չկայացման հանգամանքը գնային առաջարկների բարձր լինելու պատճառով՝ առաջարկում ենք տվյալ գնման համար նույնպես թույլատրել կիրառելու ՀՀ կառավարության № 526-Ն 04.05.2017թ. որոշման 40-րդ կետի 5-րդ ենթակետի զ) պարբերության կարգավորումները, այն է՝ պայմանագիրը կնքել բանակցությունների արդյունքում գնման սահմանաչափը գերազանցող, բայց նվազագույն գնային առաջարկ ներկայացրած մասնակցի հետ, կամ սահմանաչափը սահմանել ոչ պակաս քան 87 000 ԱՄՆ դոլար՝ հիմք ընդունելով UAB «Baltijos informacinės sistemos» գնային առաջարկը:

3. Կարգավորման նպատակը և բնույթը.
ՀՀ օրենսդրությամբ սահմանված կարգով գնումների գործընթացի կազմակերպում և ՀԱԷԿ-ի 2-րդ էներգաբլոկի շահագործման ժամկետի ծրագրի շրջանակներում 
2021-2022 թվականների ՊՆՎ-ի և աշխատանքների կատարում սահմանված ժամկետներում:
4. Նախագծի մշակման գործընթացում ներգրավված ինստիտուտները և անձինք.
ՀՀ տարածքային կառավարման և ենթակառուցվածքների նախարարություն և «Հայկական ատոմային էլեկտրակայան» ՓԲԸ:
5. Ակնկալվող արդյունքը.
ՀՀ կառավարության որոշման նախագծի ընդունումը «Հայկական ատոմային էլեկտրակայան» ՓԲԸ-ին հնարավորություն կտա նախատեսված աշխատանքների իրականացումը և նշված ապրանքները ձեռք բերել սահմանված ժամկետում՝ բարձրացնելով կայանի հուսալի և անվտանգ շահագործման մակարդակը, ինչի արդյունքում կխուսափենք նմանատիպ խնդիրների առաջացման ռիսկերից:
